
Acord de la Mesa del Parlament pel qual s’aprova la versió en occità (aranès) de la Llei 15/2017, del 25 de juliol, de l’Agència de Ciberseguretat de Catalunya
De conformitat amb el que disposen l'article 6.5 de l'Estatut d'autonomia de Catalunya; l'article 4 de la Llei 2/2007, del 5 de juny, del Diari Oficial de la Generalitat de Catalunya, i l'article 7 de la Llei 35/2010, de l'1 d'octubre, de l’occità, aranès a l'Aran, la Mesa del Parlament, en la sessió tinguda el dia 12 de juny de 2018 ha aprovat la versió en occità, en varietat aranesa, de la Llei de l’Agència de Ciberseguretat de Catalunya, aprovada pel Ple del Parlament en la sessió tinguda el dia 12 de juliol de 2017 i publicada en el Butlletí Oficial del Parlament de Catalunya número 470, del 18 de juliol de 2017, i en el Diari Oficial de la Generalitat de Catalunya número 7423, del 31 de juliol de 2017, el text de la qual es reprodueix a continuació, a l’efecte que es publiqui en el Diari Oficial de la Generalitat de Catalunya i s’hi inclogui el número i la data de la llei publicada, i també la fórmula de promulgació.
Palau del Parlament, 12 de juny de 2018
El secretari tercer	El president
Joan García González	Roger Torrent i Ramió


Acòrd dera Mesa deth Parlament peth quau s’apròve era version en occitan (aranés) dera Lei 15/2017, deth 25 de julhet, dera Agéncia de Ciberseguretat de Catalonha
De conformitat damb çò que dispòsen er article 6.5 der Estatut d’autonomia de Catalonha; er article 4 dera Lei 2/2007, deth 5 de junh, deth Diari Oficial de la Generalitat de Catalunya, e er article 7 dera Lei 35/2010, der 1 d’octobre, der occitan, aranés en Aran, era Mesa deth Parlament, ena session aguda eth dia 12 de junh de 2018, a aprovat era version en occitan, en varietat aranesa, dera Lei dera Agéncia de Ciberseguretat de Catalonha, aprovada peth Plen deth Parlament ena session aguda eth dia 12 de julhet de 2017 e publicada en Butlletí Oficial del Parlament de Catalunya numèro 470, deth 18 de julhet de 2017, e en Diari Oficial de la Generalitat de Catalunya numèro 7423, deth 31 de julhet de 2017, eth tèxte dera quau se reprodusís de contunh, ar efècte que se publique en Diari Oficial de la Generalitat de Catalunya e s’i includisquen eth numèro e era data dera lei publicada, e tanben era formula de promulgacion.
Palau deth Parlament, 12 de junh de 2018
Eth secretari tresen	Eth president
Joan García González	Roger Torrent i Ramió


Lei dera Agéncia de Ciberseguretat de Catalonha
Preambul
Era societat dera informacion se configure coma ua plataforma globau entara liura circulacion dera informacion, es idees e era coneishença, e es poders publics apòsten clarament per implantar-la, en tot emplegar cada dia mès es esturments que, autant es administracions coma es rendedors de servicis, meten ara sua disposicion.  Er usatge quotidian des tecnologies dera informacion e era comunicacion (TIC) e eth tractament que hèn dera informacion les convertissen en elements essenciaus entar actuau desvolopament economic e era convivéncia sociau.  Era dependéncia, donques, d’aguestes tecnologies, sistèmes e informacion hè que se tornen basics entà garantir era continuitat des activitats, entà aufrir seguretat juridica enes accions deth ciutadan e eth trafec mercantil, e entà garantir eth progrès e desvolopament sociau des ciutadans en aguesta societat dera informacion. 
Maugrat açò, diuèrsi rèptes e menaces afècten ath desvolopament dera societat dera informacion e meten en perilh era sua seguretat.  Era interrelacion e dependéncia des infraestructures e es servicis de comunicacions hèn qu'eth sòn emparament deuant cibermenaces age vengut un pilar basic. 
Auant en encastre nacionau coma en internacionau, se pòt detectar qu'era activitat organizada en hilat qu'a coma objectiu prejudiciar accions e servicis publics de govèrns e d’empreses privades d'importància notabla s’a incrementat exponenciaument, e tanben er impacte des accions, qu'en fòrça cassi a arribat a afectar as servicis basics entath bon foncionament des administracions e entàs ciutadans. 
Enes darrèri tempsi, era belligerància des accions en hilat dirigides a Catalonha, en generau, e, concrètament, ara Administracion dera Generalitat e as sòns servicis publics, hè de besonh empréner ua accion decidida entar emparament dera informacion, es infraestructures e es interèssi dera Generalitat e des persones e institucions publiques e privades de Catalonha. 
Era evolucion ena motivacion e era complexitat des ciberatacs placen es infraestructures essenciaus de Catalonha coma objectiu.  Aguestes infraestructures son de besonh entà garantir eth corrècte foncionament deth Govèrn e des administracions publiques, e entar emparament e eth bon foncionament des servicis basics entàs ciutadans, ei a díder, es servicis que garantissen era seguretat e continuitat sociau basica, coma, per exemple, es principaus subministraments o eth supòrt ara mobilitat e eth hilat viari.  Per aguesta rason, cau garantir er emparament d’aguesti servicis e ven ua prioritat velhar pera sua ciberseguretat. 
Un des principaus objectius deth servici public de ciberseguretat ei eth besonh d’investigar ciberatacs en encastre des sues competéncies.  Actuaument Catalonha non a aguesta capacitat, qu'ei imprescindibla entà garantir er emparament corrècte des persones publiques e privades en territòri de Catalonha e era coordinacion eficienta damb es còssi de seguretat quan d’aguesti incidents se’n poguen derivar conductes illicites.  Aguesta capacitat permeterà, ath delà, sostier as autoritats competentes entà que poguen exercir melhor es sues foncions publiques en hilat.  Aguest supòrt ei imprescindible entà garantir qu'es autoritats poguen complir es sues foncions damb era maxima seguretat tecnica e juridica en encastre dera societat dera informacion. 
Atau, cau ua equipa de responsa a incidents que gestione es incidents de ciberseguretat qu'afècten ath territòri de Catalonha e qu'age es competéncies qu'establís era norma dera societat dera informacion. 
Entà dar responsa ad aguesti besonhs, cau un organisme que, en encastre des competéncies dera Generalitat, velhe peth compliment des foncions deth servici public de ciberseguretat e permete garantir e aumentar eth nivèu de seguretat des hilats e es sistèmes d’informacion en Catalonha.  Es sues foncions s’an de basar ena implantacion de mesures d'emparament sus era infraestructura publica e es sòns servicis, e tanben ena coordinacion damb es provedidors privadi de servicis dera societat dera informacion entar assolidatge des sòns objectius. 
Actuaument, era Generalitat a era Fondacion Centre de Seguretat dera Informacion de Catalonha (Cesicat), qu'ei ua entitat sense ànim de lucre qu'a per objècte er establiment e seguiment des programes e plans d’accion de besonh entà garantir ua societat dera informacion segura.  Eth Centre de Seguretat dera Informacion de Catalonha ei un esturment entara generacion d’un teishit empresariau catalan d’aplicacions e servicis de seguretat des tecnologies dera informacion e era comunicacion que sigue referent nacionau e internacionau.  Es fins des activitats e accions d’aguesta Fondacion son eth foment e era promocion dera seguretat des tecnologies dera informacion e era comunicacion en encastre nacionau, d’acòrd damb es plans d’accion que s’elabòren.  Era Fondacion Centre de Seguretat dera Informacion de Catalonha, totun, pera sua forma juridica, non pòt exercir es foncions ne rénder eth servici public de ciberseguretat. 
Era afectacion des atacs cibernetics nomentadi da fondament ath besonh d’abordar aguesta matèria en encastre de Catalonha entà dotar as ciutadans, es empreses e es institucions d’un servici de ciberseguretat public que s'encuede de protegir-les e d'amiar a tèrme accions e proporcionar informacion entà redusir er impacte d’aguesti atacs. 
Atau donques, aguesta lei a coma fin era dissolucion deth Cesicat e era creacion d’ua entitat de dret public, era Agéncia de Ciberseguretat de Catalonha, damb personalitat juridica pròpria, sosmetuda ath dret privat, ara quau s'autregen es dites foncions.  D’aguesta manèra, se garantís qu'eth Govèrn dispòse des esturments de besonh entà afrontar es risqui e es menaces que sosmet actuaument era plea integracion ara societat dera informacion. 
Aguest nau organisme pòt exercir es foncions següentes, entre d’autes: desvolopar e liderar eth servici public de ciberseguretat de besonh entar emparament deth territòri de Catalonha deuant es menaces actuaus, coordinar era ciberseguretat entre es diferenti actors en encastre de Catalonha coma responsabla d’aguesta matèria, e garantir era ciberseguretat dera Administracion dera Generalitat e deth sòn sector public, e, s'ei pertinent, des autes entitats e institucions publiques de Catalonha, des entitats locaus e des persones fisiques e moraus plaçades en Catalonha. 
Deuant es risqui qu'era ciberseguretat sosmet a Catalonha e as sues institucions, era manca d’aguesta figura empedie de gestionar corrèctament es incidents de caractèr globau que les afècten e de coordinar es esfòrci des diferentes equipes que ne poguen auer coneishença. 
Entà  garantir era  actualizacion e adeqüacion de besonh des mesures d'emparament entà afrontar es menaces, era Agéncia de Ciberseguretat de Catalonha execute es plans d’accion en matèria de ciberseguretat qu'eth Govèrn elabòre e apròve.  Era execucion d’aguesti plans garantís que se desvolopen e apliquen es mesures de besonh entà afrontar ciberatacs e cibermenaces, que se redusisque eth risc e que se melhoren es nivèus de ciberseguretat des ciutadans, es institucions e es empreses. 
Se modifique era Lei 29/2010, deth 3 d’agost, der usatge des mejans electronics en sector public de Catalonha, entà adaptar-la a çò qu'establís aguesta lei. 
Era competéncia dera Generalitat entara creacion dera Agéncia de Ciberseguretat de Catalonha ven dada per article 150 der Estatut d’autonomia de Catalonha, d’acòrd damb eth quau correspon ara Generalitat, en matèria d’organizacion dera sua Administracion, era competéncia exclusiva sus era estructura, era regulacion des organs e directius publics, eth foncionament e era articulacion territoriau, e es diuèrses modalitats organizatives e esturmentaus entara accion administrativa. 
Er article 140.7 deth madeish Estatut dispòse que correspon ara Generalitat, d’acòrd damb era norma der Estat, era competéncia executiva en matèria de comunicacions electroniques, qu'includís, com que sigue, promòir era existéncia d’un amàs minim de servicis d’accès universau. 
D’acòrd damb er article 121.1.a der Estatut, correspon ara Generalitat era competéncia exclusiva en matèria de comèrç, qu'includís, com que sigue, era organizacion administrativa deth comèrç electronic. 
D'acord damb er article 53 deth madeish Estatut, es poders publics an de facilitar eth coneishement dera societat dera informacion e an d’impulsar er accès ara comunicacion e as tecnologies dera informacion, en condicions d’igualtat, en toti es encastres dera vida sociau, includit eth laborau; an de fomentar qu’aguestes tecnologies se meten ath servici des persones e non afècten negativament as sòns drets, e an de garantir era prestacion de servicis per miei des nomentades tecnologies, d'acòrd damb es principis d’universalitat, continuitat e actualizacion.
De un aute costat, d’acòrd damb er article 49 der Estatut, es poders publics an de garantir er emparament dera seguretat e era defensa des drets e des interèssi legitimi des consumidors e usatgèrs. 
Aguesta lei respon tanben ath besonh de complir era Mocion 75/X, deth 13 de hereuèr de 2014, sus era politica d’impuls des tecnologies dera informacion e dera comunicacion, en qué eth Parlament sollicite ath Govèrn qu'adòpte era forma juridica mès adaptada entà amiar a tèrme es foncions assignades ath Centre de Seguretat dera Informacion de Catalonha e garantir er escrutinh public e eth contròtle parlamentari dera activitat d’aguest organisme.  Tanben respon ath besonh de complir era Resolucion 535/X, deth 19 de hereuèr de 2014, sus era modificacion des estatuts deth Centre de Seguretat dera Informacion de Catalonha, en qué eth Parlament sollicite ath Govèrn que reconvertisque eth Centre de Seguretat dera Informacion de Catalonha en ua agéncia governamentau. 
CAPÍTOL I. DISPOSICIONS GENERAUS
Article 1. Creacion, natura juridica e regim juridic 
1. Se cree era Agéncia de Ciberseguretat de Catalonha, coma entitat de dret public dera Administracion dera Generalitat, damb personalitat juridica pròpria, qu'ajuste era sua activitat ar ordenament juridic privat, damb plea capacitat d’obrar entath compliment des sues fins e damb plea autonomia organica e foncionau, adscrita ath departament competent en matèria de ciberseguretat e societat digitau. 
2. Era Agéncia de Ciberseguretat de Catalonha se regís per aguesta lei e pes sòns estatuts, per Estatut dera empresa publica catalana e pes autes leis e disposicions que i son aplicables. 
3. Era activitat dera Agéncia de Ciberseguretat de Catalonha s’ajuste, damb caractèr generau, enes sues relacions extèrnes, as normes de dret civiu, mercantil e laborau que i son aplicables, exceptat des actes qu'impliquen er exercici de potestats publiques, que se sosmeten ath dret administratiu.  Era Agéncia, enes relacions damb eth departament ath quau adscriu, se sosmet ath dret administratiu. 
Article 2. Objècte e foncions
1. Era Agéncia de Ciberseguretat de Catalonha a per objècte garantir era ciberseguretat en territòri de Catalonha, comprenuda coma era seguretat des hilats de comunicacions electroniques e des sistèmes d’informacion. 
2. Era Agéncia de Ciberseguretat de Catalonha a per objectiu era execucion des politiques publiques en matèria de ciberseguretat, e en particular: 
a) Aconselhar ath Govèrn e dar-li supòrt ena elaboracion des plans de ciberseguretat qu'a d’aprovar e ena obtencion des objectius establidi en aguesti plans. 
b) Executar es plans de ciberseguretat qu'en cada moment siguen en vigor. 
c) Coordinar-se damb d’auti organismes en tot aquerò que se considère de besonh entara obtencion des objectius especificadi enes plans de ciberseguretat. 
d) Organizar es activitats de difusion, formacion e conscienciacion en matèria de ciberseguretat adequades as diferenti collectius destinataris, en tot méter ua enfasi especiau en aqueri que presenten situacions de vulnerabilitat e en tot facilitar es esturments e es programes adequadi. 
e) Impulsar un clima de confidança e seguretat que contribuïsque ath desvolopament dera economia e era societat digitau en Catalonha. 
3. Era Agéncia de Ciberseguretat de Catalonha, ena execucion des objectius a qué hè referéncia er apartat 2, pòt exercir es sues foncions en çò que hè as persones fisiques o juridiques plaçades en Catalonha e establir era collaboracion de besonh damb es rendedors de servicis dera societat dera informacion e de comunicacions electroniques qu'actuen en Catalonha o i agen infraestructura. 
4. Es foncions dera Agéncia de Ciberseguretat de Catalonha son es següentes:  
a) Previer e detectar incidents de ciberseguretat en Catalonha e responer-i, en tot desplegar es mesures d'emparament pertinentes deuant es cibermenaces e es risqui inerents sus es infraestructures tecnologiques, es sistèmes d’informacion, es servicis des tecnologies dera informacion e era comunicacion, e era informacion qu'aguesti tracten. 
b) Planificar, gestionar, coordinar e supervisar era ciberseguretat en Catalonha, en tot establir era capacitat preventiva e reactiva de besonh entà palliar es efèctes des incidents de ciberseguretat qu'afècten ath territòri de Catalonha, e tanben es pròves que se poguen organizar en matèria de ciberseguretat e continuitat.  En encastre dera Administracion dera Generalitat e eth sòn sector public, era Agéncia a d’exercir aguestes foncions per miei dera prestacion des sòns servicis, en tot coordinar es accions que requerisquen eth sòn supòrt damb eth Centre de Telecomunicacions e Tecnologies dera Informacion. 
c) Exercir es foncions d’equipa de responsa a emergéncies (CERT) competent en Catalonha qu'establís era legislacion en vigor, en particular era norma de servicis dera societat dera informacion, en tot includir-i era relacion damb d’auti organismes de ciberseguretat nacionaus e internacionaus, e era coordinacion des equipes de responsa a incidents de ciberseguretat (CSIRT) e equipes de responsa a emergéncies o entitats equivalentes qu'actuen en sòn encastre territoriau.  Atau madeish, a d’exercir aguestes foncions coma equipa de responsa a emergéncies deth Govèrn. 
d) Minimizar es damnatges e eth temps de recuperacion en cas de ciberatac. 
e) Actuar coma supòrt, en matèria de ciberseguretat, de quaussevolh autoritat competenta entar exercici des sues foncions publiques e, en particular, enes prètzhèts de luta contra es conductes illicites, en tot includir-i era intervencion dirècta e era obtencion de pròves electroniques.  Ena investigacion e repression d’illicits penaus, era Agéncia a de collaborar damb es còssi policièrs e es autoritats judiciaus d’acòrd damb çò qu'establís era norma en vigor, damb requeriment prealable, en tot actuar d’ua manèra coordinada, e en tot preservar e méter ara sua disposicion es elements importants entara investigacion e es que poguen constituïr ua pròva. 
f) Investigar e analisar tecnologicament es ciberincidents e ciberatacs sus infraestructures tecnologiques, sistèmes d’informacion, servicis de tecnologies dera informacion e era comunicacion o era madeisha informacion enes quaus era Agéncia intervengue pr'amor dera sua competéncia. 
g) Recuélher es donades pertinentes des entitats que gestionen servicis publics o essenciaus en Catalonha entà conéisher er estat dera seguretat dera informacion, informar-ne ath Govèrn e prepausar es mesures adequades en tot amiar a tèrme era gestion de risqui en matèria de ciberseguretat. 
h) Sostier as responsables dera continuitat des servicis e es infraestructures des tecnologies dera informacion e era comunicacion dera Generalitat e des autes administracions publiques qu'ac requerisquen. 
5. Son foncions dera Agéncia de Ciberseguretat de Catalonha, en encastre deth Govèrn e dera Administracion dera Generalitat e eth sòn sector public depenent, es següentes:  
a) Impulsar e aprovar un marc de directritzes e normes tecniques de seguretat de compliment obligatòri entara Administracion dera Generalitat e entàs organismes e entitats restacadi o depenents, entà garantir un emparament eficaç, en particular deuant deth cibercrim e es ciberatacs.  En encastre des directritzes e es normes tecniques entar emparament des sistèmes d’informacion policièra, era Agéncia s’a de coordinar damb eth departament competent en matèria de policia e seguretat publica. 
b) Informar obligatòriament enes procediments d’elaboracion de disposicions normatives tramitades pera Administracion dera Generalitat en matèria de ciberseguretat e governança des tecnologies dera informacion e era comunicacion. 
c) Prestar es servicis materiaus e tecnics de ciberseguretat de besonh ath Govèrn e ara Administracion dera Generalitat e as organismes e entitats restacadi o depenents. 
d) Garantir era ciberseguretat ena prestacion des servicis d’identificacion electronica e d’identitat e confidança digitaus per part des rendedors establidi en Catalonha o que, autament, aufrisquen servicis ara Administracion dera Generalitat e as organismes e entitats restacadi o depenents. 
6. Era Agéncia de Ciberseguretat de Catalonha a de collaborar damb es organismes judiciaus e policièrs d’acòrd damb çò qu'establís era norma en vigor.  En exercici des sues foncions, era Agéncia s’a de coordinar damb es còssi policièrs e de seguretat publica, sense prejudici des foncions pròpries deth departament competent en aguesta matèria.  Especiaument, era Agéncia s’a de coordinar damb es còssi policièrs entara ciberseguretat e emparament des sistèmes d’informacion policièra, d’acòrd damb es competéncies qu'es diti còssi an reconeishudes en aguesta matèria. 
7. Era Agéncia de Ciberseguretat de Catalonha a d’establir linhes de collaboracion en encastre dera ciberseguretat damb es entitats locaus de Catalonha. 
CAPÍTOL II. ESTRUCTURA ORGANICA
Article 3. Organs de govèrn
Es organs de govèrn dera Agéncia de Ciberseguretat de Catalonha son eth Conselh d’Administracion e era Direccion. 
Article 4. Eth Conselh d’Administracion
1. Eth Conselh d’Administracion dera Agéncia de Ciberseguretat de Catalonha, qu'a d'auer composicion paritària, ei integrat pes ueit membres següenti:  
a) Eth president, cargue que correspon ath conselhèr deth departament competent en matèria de ciberseguretat e societat digitau. 
b) Dus vicepresidents, un des quaus ei eth secretari generau deth departament competent en matèria de ciberseguretat e societat digitau, e er aute, eth secretari generau deth departament competent en matèria de seguretat publica. 
c) Eth secretari deth Govèrn.
d) Un vocau deth departament competent en matèria d’administracions locaus. 
e) Un vocau deth departament competent en matèria de seguretat publica. 
f) Un vocau deth departament competent en matèria de tecnologies dera informacion e era comunicacion. 
g) Eth director dera Agéncia de Ciberseguretat de Catalonha.
2. Es vocaus a qué hèn referéncia es letres d, e e f an d'auer aumens eth reng de director generau, e son nomentadi peth Govèrn. 
3. Es membres deth Conselh d'Administracion dera Agéncia de Ciberseguretat de Catalonha non an dret a recéber cap d'indemnizacion, dièta o compensacion entà assistir as reünions d'aguest organ. 
Article 5. Era Direccion
1. Eth director dera Agéncia de Ciberseguretat de Catalonha ei designat liurament peth Govèrn, un viatge escotat eth Conselh d’Administracion, qu'a es potestats corresponentes entà contractar-lo e separar-lo, s'ei pertinent. 
2. Eth director dera Agéncia de Ciberseguretat de Catalonha, entre eth moment dera designacion e eth dera contractacion efectiva, a de comparéisher deuant era comission deth Parlament de Catalonha competenta en matèria de ciberseguretat. 
Article 6. Estatuts
Correspon ath Govèrn d’aprovar, mejançant un decret, es estatuts dera Agéncia de Ciberseguretat de Catalonha, es quaus an de determinar e regular es foncions des organs de govèrn, eth foncionament deth Conselh d’Administracion e era estructura organica intèrna e eth regim de foncionament dera Agéncia.
CAPÍTOL III. REGIM ECONOMIC E FINANCÈR, DE CONTRACTACION, DE PERSONAU E DE CONTRÒTLE 
Article 7. Regim economic e financèr
1. Era Agéncia de Ciberseguretat de Catalonha gaudís dera autonomia financèra qu'establís era norma des finances dera Generalitat. 
2. Constituïssen eth patrimòni dera Agéncia de Ciberseguretat de Catalonha es bens e drets que li son adscriti e es bens e drets pròpris de quinsevolh natura qu'aquerisque per quinsevolh títol.
3. Es recorsi dera Agéncia de Ciberseguretat de Catalonha son integradi per:  
a) Es bens e valors que constituïsquen eth sòn auviatge e es productes e rendes d’aguest. 
b) Es ingrèssi obtengudi per compliment d’activitats e era prestacion de servicis en exercici des competéncies e foncions qu'establissen aguesta lei e eth desplegament reglamentari en matèria de ciberseguretat. 
c) Es transferéncies que, s'ei pertinent, hèsque eth departament ath quau ei adscrita damb cargue as pressupòsti dera Generalitat. 
4. Eth pressupòst dera Agéncia de Ciberseguretat de Catalonha ei annau e unic, e s’a de subjectar ath regim pressupostari qu'establís eth tèxte rehonut dera Lei der Estatut dera empresa publica catalana, aprovat peth Decrèt legislatiu 2/2002, deth 24 de deseme.
5. Era Agéncia de Ciberseguretat de Catalonha a d’ordenar era sua comptabilitat de conformitat damb eth regim qu'establís era norma des finances publiques dera Generalitat, en tot atier era forma juridica dera Agéncia.  Atau madeish, eth regim comptable aplicable s'a de sosméter as instruccions e era norma de desplegament que dicte era Intervencion dera Generalitat, d’acòrd damb er article 75 deth tèxte rehonut dera Lei de finances publiques de Catalonha, aprovat peth Decrèt legislatiu 3/2002, deth 24 de deseme. 
Article 8. Regim de contractacion
1. Era contractacion dera Agéncia de Ciberseguretat de Catalonha se regís pera norma en vigor en matèria de contractes des administracions publiques.  As efèctes de çò que dispòse er article 24.6 deth tèxte rehonut dera Lei de contractes deth sector public, aprovat peth Reiau decrèt legislatiu 3/2011, deth 14 de noveme, era Agéncia a era condicion de mejan pròpri e servici tecnic des institucions e es departaments en qué s’estructure era Administracion dera Generalitat, e des organismes e es entitats que ne depenen e qu'agen era condicion de poder adjudicador.  Pòden manar ara Agéncia era prestacion des servicis de ciberseguretat, s'ei pertinent, d’acòrd damb eth regim previst enes documents d’encomana, qu'aumens a d’includir era artenhuda dera encomana, era prevision des còsti e eth sistèma de finançament. 
2. Er organ de contractacion dera Agéncia de Ciberseguretat de Catalonha ei era Direccion. 
Article 9. Regim de personau 
1. Eth personau dera Agéncia de Ciberseguretat de Catalonha se regís peth dret laborau, sense prejudici dera assignacion de personau foncionari entar exercici de potestats administratives.  En exercici des potestats administratives que corresponen as foncions d’inspeccion e contròtle que complisque era Agéncia, eth personau foncionari a era consideracion d’autoritat publica, en particular en çò que concernís as foncions qu'establissen es letres e e f der article 2.4. 
2. Eth personau dera Agéncia de Ciberseguretat de Catalonha ei sosmetut ara norma deth personau laborau dera Generalitat. 
Article 10. Regim de contròtle 
1. Eth contròtle financèr dera Agéncia de Ciberseguretat de Catalonha, qu'a per objècte verificar-ne eth foncionament economicofinancèr, s’efectue peth procediment d’auditoria, d’acòrd damb çò qu'establís er article 71 deth tèxte rehonut dera Lei de finances publiques de Catalonha. 
2. Era Agéncia de Ciberseguretat de Catalonha apròve annaument ua memòria d’activitats, qu'a de liurar ath Govèrn e ath Parlament e qu'eth director dera Agéncia a de presentar deuant era comission deth Parlament competenta en matèria de ciberseguretat o, s'ei pertinent, deuant era Comission de Matèries Secretes e Reservades. 
3. Era Sindicatura de Compdes, eth Sindic de Grèuges, era Agéncia d'Emparament de Donades de Catalonha e eth Burèu Antifraud de Catalonha, cadun laguens der encastre des sues competéncies, an d’elaborar annaument ua memòria sus era activitat dera Agéncia de Ciberseguretat de Catalonha, qu'an de liurar ath Govèrn e ath Parlament coma maxim un mes dempús deth liurament dera memòria annau elaborada pera madeisha Agéncia. 
CAPÍTOL IV. RELACION DAMB ETH DEPARTAMENT D'ADSCRIPCION
Article 11. Contracte programa
Era Agéncia de Ciberseguretat de Catalonha e era Administracion dera Generalitat, mejançant eth departament ath quau ei adscrita era Agéncia, an d’establir un contracte programa pluriannau qu'a d’includir, aumens, era definicion des objectius, era prevision des resultats ena gestion e es estruments de seguiment, contròtle e avaloracion a qué s'a de sosméter era activitat dera Agéncia pendent era vigéncia deth contracte, e tanben era politica de gestion des recorsi umans dera Agéncia de besonh entar assolidatge des objectius establidi en contracte, sense prejudici dera competéncia des organs de govèrn dera Agéncia entà determinar es linhes generaus de gestion des sòns recorsi umans. 
DISPOSICIONS ADDICIONAUS
Prumèra. Assignacion ara Agéncia des bens de domeni public 
1. S’adscriuen ara Agéncia de Ciberseguretat de Catalonha es bens dera Administracion dera Generalitat e des entitats deth sòn sector public afectadi as foncions qu'exercís era Agéncia.  Es bens de domeni public consèrven aguesta natura e es exempcions fiscaus e economiques qu'agen reconeishudes.  Eth decrèt d’aprobacion des estatuts dera Agéncia a de concretar es bens objècte d’assignacion e eth procediment damb eth quau s'a de formalizar, que necessàriament n'a de rebàter era avaloracion economica. 
2. Era Agéncia de Ciberseguretat de Catalonha se subrògue enes drets e es obligacions de contengut economic dera Administracion dera Generalitat e des entitats deth sòn sector public afectadi as foncions qu'exercís era Agéncia, çò que s'a de concretar en decrèt d’aprobacion des estatuts. 
Dusau. Cession ara Agéncia des actius materiaus, deth personau e deth pressupòst e subrogacion enes contractes e convènis 
1. Era Fondacion Centre de Seguretat dera Informacion de Catalonha (Cesicat) cedís ara Agéncia de Ciberseguretat de Catalonha, entath compliment des sues foncions, toti es actius materiaus, eth personau e es recorsi pressupostaris assignadi ara Fondacion.  Entà executar aguesta cession, era Fondacion a de hèr es tramits intèrns de besonh dempús dera aprobacion d’aguesta lei e era Generalitat a de hèr es modificacions administratives e pressupostàries de besonh. 
2. Era Agéncia de Ciberseguretat de Catalonha se subrògue enes contractes e convènis soscriti pera Fondacion Centre de Seguretat dera Informacion de Catalonha. 
3. Era Agéncia de Ciberseguretat de Catalonha se subrògue ena posicion juridica dera Administracion dera Generalitat e des entitats deth sòn sector public en çò que concernís as drets e obligacions que li corresponen en encastre des foncions qu'era Agéncia assumís, çò que s'a de concretar en decrèt d’aprobacion des estatuts. 
DISPOSICION TRANSITÒRIA
Exercici des foncions dera Fondacion Centre de Seguretat dera Informacion de Catalonha enquiara constitucion dera Agéncia 
1. Era Fondacion Centre de Seguretat dera Informacion de Catalonha a de contunhar d'exercir es sues foncions a trauès des mejans tecnics e personaus e des actius pròpris enquia que se constituïsque efectivament era Agéncia de Ciberseguretat de Catalonha e se’n complète era metuda en marcha. 
2. Eth personau laborau que, ena data de constitucion dera Agéncia de Ciberseguretat de Catalonha, prèste servicis ara Fondacion Centre de Seguretat dera Informacion de Catalonha s’intègre ara Agéncia peth mecanisme de succession d’empresa, d’acòrd damb çò qu'establís era norma laborau corresponenta. 
DISPOSICIONS FINAUS
Prumèra. Modificacion dera Lei 29/2010, der usatge des mejans electronics en sector public de Catalonha 
1. Se hig ua letra, era e, ar article 6.2 dera Lei 29/2010, deth 3 d’agost, der usatge des mejans electronics en sector public de Catalonha, damb eth tèxte següent:  
«e) Garantir un nivèu de ciberseguretat adaptat ar usatge des mejans electronics.» 
2. Se hig ua letra, era g, ar article 6.3 dera Lei 29/2010, damb eth tèxte següent: 
«g) Garantir, en encastre deth modèl catalan d’administracion electronica e ena prestacion de servicis publics as ciutadans per mejans electronics, ua seguretat dera informacion adequada, e determinar e aplicar eth nivèu adaptat de ciberseguretat deth modèl catalan d’administracion electronica.» 
3. Se hig un apartat, eth 5, ar article 7 dera Lei 29/2010, damb eth tèxte següent: 
«5. Era Agéncia de Ciberseguretat de Catalonha s’encuede de planificar, gestionar e controtlar era ciberseguretat ena prestacion des servicis d’identificacion electronica e d’identitat e confidança digitaus per part des prestadors establidi en Catalonha o que, autaments, aufrisquen servicis ath sector public dera Generalitat.» 
Dusau. Constitucion dera Agéncia
En terme d’un an a compdar dera entrada en vigor d’aguesta lei, era Agéncia de Ciberseguretat de Catalonha s'a de constituïr, eth Govèrn n’a d’aprovar es estatuts e es normes de besonh entath sòn desplegament, e s’an d’adscríuer ara Agéncia es bens de domeni public. 
Tresau. Dissolucion dera Fundacion Centre de Seguretat dera Informacion de Catalonha
Era Fondacion Centre de Seguretat dera Informacion de Catalonha a d’iniciar eth procediment de dissolucion en moment dera constitucion dera Agéncia de Ciberseguretat de Catalonha, e aguesta a d’acceptar es bens, es drets e es obligacions que li cedisque era Fondacion. 
Quatau. Autorizacions
1. S’autorize eth Govèrn entà que hèsque es modificacions pressupostàries e patrimoniaus de besonh entà traspassar ara Agéncia de Ciberseguretat de Catalonha es recorsi a qué hèn referéncia es disposicions addicionaus prumèra e dusau. 
2. S’autorize es representants dera Administracion dera Generalitat enes organs de govèrn dera Fondacion Centre de Seguretat dera Informacion de Catalonha entà que hèsquen toti es actes de besonh entara sua dissolucion e liquidacion. 
Cincau. Entrada en vigor
Aguesta lei entre en vigor londeman d’auer estat publicada en Diari Oficial de la Generalitat de Catalunya.

